
Dal currier a l’e-mail
L’istorgia da la posta e da la telecommunicaziun

■ Pudair communitgar sur lungas di-
stanzas è in basegn uman preschent
da vegl ennà. Pli baud vegnivan las
brevs rimnadas en ustarias lung las
vias e spedidas tras curriers. Per il
Grischun era en spezial il curs da cur-
rier da Lindau viaCuira aMilaund’im-
purtanza. Tranter il ed il 1848 èn
alura ils chantuns stads responsabels per
la spediziun da brevs e da pachets; sil-
suenter ha la Confederaziun surpiglià
questa incarica. Cun il svilup da la tele-
communicaziun a partir dal 19avel
tschientaner han telegraf e telefon, pli
tard la radiofonia mobila e l’internet
concurrenzà pli e pli fitg la communica-
ziun a scrit tradiziunala.

Posta
Cun il declin da l’Imperi roman occi-
dental ha la posta fatg in pass enavos.
La communicaziun a scrit è puspè sa
splegada per in temp pli lung suletta-
main tras curriers engaschads tenor ba-
segn. Ils mess da las claustras sco era
commerziants ed auters viagiaturs, a
partir dal 14avel tschientaner era cur-
ridurs dals chantuns incaricads dad uf-
fizis statals, exercitavan servetschs da
currier. Novs sforzs per l’installaziun
d’ina organisaziun postala èn vegnids
fatgs en lieus cun in traffic commerzial
regular. Sin il territori da la Svizra èn
vegnids offerts emprims curs da currier
tranter Son Gagl e Nürnberg respecti-
vamain Lyon (a partir dal 1387 e dal
1418) sco era da Lindau via Cuira a
Milaun (a partir dal 1445).

Emprimas instituziuns postalas per
propi èn naschidas en l’ultim quart dal
15avel tschientaner per incumbensa da
gronds signuradis. La pli impurtanta è
stada la posta imperiala da la famiglia
Taxis che gestiunava dapi il 149 lin-
gias postalas fixas, avertas gia il 1500 al
diever privat. Cun il curs Milaun–Cui-
ra–Feldkirch ha la posta dals Taxis tan-
gà il 1496 era territori svizzer. En il
16avel tschientaner ha in’organisaziun
postala franzosa collià Lyon cun Solo-
turn e da là via Turitg cun Cuira, Basi-
lea e Lucerna. Quest traffic postal tem-
priv è restà limità a las rutas da collia-
ziun principalas. Avant la cumparsa da
las charrotschas en il 19avel tschienta-
ner vegnivan la posta e las persunas
transportadas cun chavals, l’enviern
cun schlieusas.

Avant il 1798 n’existiva en il Gri-
schun nagina posta instituziunalisada.
La posta vegniva deponida respectiva-
main rimnada en ustarias lung las vias.
La spediziun e repartiziun interna era
chaussa dals ports respectivamain dals
postins dals vischinadis e cumins. Las
vals lateralas vegnivan consequenta-
main provedidas mo irregularmain. A
partir dal 16avel tschientaner procura-
van il Currier da Lindau e la Zürcher
Kaufmannspost per la spediziun da la
posta tras il Grischun e dal Grischun a
l’exteriur. Els eran munids cun brevs
da protecziun da las Trais Lias. Dapi il
1786 cursava la posta a chaval ina gia-
da l’emna da Cuira a Turitg, a Lindau
ed a Milaun. La regenza helvetica ha
alura centralisà ils servetschs postals,
ma cun la Mediaziun dal 1803 è quest
regal puspè passà als chantuns. Il chan-
tun Grischun laschava exequir quels
servetschs da privats ed incassava su-
lettamain in tschains annual persuen-
ter. Il Currier da Lindau ha obtegnì il
monopol da transport da Maiavilla fin
al Pass dal Spleia. Il 1813 è vegnì in-
stallà l’emprim Uffizi chantunal da
posta, suttamess il 1817 a la controlla
da la cumissiun da posta. Dapi il 1817
stuevan ils curriers da Lindau, Turitg,
Feldkirch e Son Gagl laschar bullar tut
la posta sin il biro da posta a Cuira e
pajar ina taxa avant che transportar u
spedir ella vinavant. L’amplificaziun
da las vias commerzialas suenter il
1820 ha pussibilità l’introducziun da

charrotschas, da curs supplementars e
da consegnas per express, exequids te-
nor contract tranter auter da las firmas
Abys/Bauer e Tscharner/Dalp da Cui-
ra. Il 1826 ha surpiglià la nova posta
da viadi privata dal Grischun ils ser-
vetschs dal Currier da Lindau e d’au-
ters transportaders sco era la direcziun
da la posta (trais commembers), l’ad-
ministraziun e la controlla dal persu-
nal. Dal 1835–48 ha il Chantun dirigì
il transport da posta e da persunas. Ils
chavals e las manadiras vegnivan mess
a disposiziun a privats, ils detagls re-
glads en in contract. Il 1849 ha la Con-
federaziun surpiglià il monopol da
posta. Ils curs postals vegnivan exe-
quids contractualmain da privats, ils
postigliuns vegnivan dentant accum-
pagnads e survegliads d’in conductur
chantunal. La construcziun da la Via-
fier retica en ils onns 1900 e l’intro-
ducziun da l’auto postal suenter il
1919 ha inizià l’epoca moderna dal
servetsch postal en il Grischun. La da-
vosa concessiun per ina posta a chavals
datescha dal 1914. Dal 1939–45 èn ils
chavals puspè vegnids reactivads per
mancanza da benzin. La davosa posta
a chavals è circulada il 1961 tranter
Avras-Cresta e Juf. Adolf Collenberg

Lindau
Anteriura citad imperiala situada a la
riva nord dal Lai da Constanza, oz en
Germania. Lieu da commerzi impur-
tant per las Trais Lias e per il traffic da
transit tranter la regiun al Lai da Con-
stanza e la Lumbardia. Lindau ha gì sia
fluriziun en il temp medieval tardiv. La
citad giudeva da quel temp in’exem-
ziun da dazi per martganzia da transit
e privilegis per il transport da quella.
Transports frequents han existì proba-
blamain gia en il 14avel tschientaner,
curs da currier regulars èn attestads da-
pi il 1455. Dapi l’avertura da la via no-
va tras la Viamala (1473) èn quellas fre-
quenzas creschidas. Da l’emprima me-
sadad dal 16avel tschientaner fin il
1826 organisava l’uschenumnà Cur-
rier da Lindau mintg’emna in trans-
port da rauba e da persunas sur il Spleia
a Milaun e da Milaun a Lindau. In via-
di durava tschintg dis e mez: Lindau-
Feldkirch (emprim di)–Spleia (midada
da chavals)–Clavenna–Com (20 uras
cun la bartga)–Milaun. Il currier (adi-
na in catolic) vegniva proponì da Lind-
au ed elegì da la chombra da commerzi
da Milaun. El era munì cun brevs da
protecziun spezialas da las Trais Lias. Il

è il regal da posta passà als chan-
tuns svizzers. Ils spediturs da Lindau
han dentant pudì mantegnair lur man-
dat, pajond al chantun Grischun dapi
il 1813 ina fittanza annuala per il regal
da posta tranter il Pass da Son Gliezi ed
il cunfin sid dal Chantun. Cun la fin
settember 1826 ha la nova posta da via-
di dal Grischun surpiglià ils servetschs
dal Currier da Lindau. Adolf Collenberg

Cumissiun da posta
La posta è daventada pir suenter la Me-
diaziun in regal statal. Il 1813 ha il
Cussegl grond decidì d’installar in Uf-
fizi da posta chantunal che suttasteva
l’emprim a la cumissiun da transit. Il
1817 ha la Regenza elegì ina cumissiun
da posta da trais commembers (dus re-
furmads, in catolic) e d’in secretari, in-
caricada cun la direcziun suprema da
las fatschentas da posta. Fin il 1822
cumpigliava la Posta mo la spediziun
da brevs e da pachets ed il traffic mo-
netar; alura èn vegnids instituids il ser-
vetsch da posta spezial e las uschenum-
nadas diligenzas (charrotschas da posta
directas) ch’han procurà fin il 1835,
per incumbensa dal chantun Grischun
(ingiant ad interpresas privatas), per il
transport da persunas da Ragaz Bogn a
Blinzuna. Alura ha il Chantun surpi-
glià omaduas domenas ed ha suttamess
quellas a la cumissiun da posta Ils 12
da settember 1848 ha la Confedera-
ziun surpiglià il regal da posta ed ha
schlià la cumissiun. Adolf Collenberg

Currier
Avant il 1800 n’existiva nagin servetsch
postal regular per las vals lateralas
Avras, Lumnezia, Tujetsch, Medel,
Scanvetg e Val Müstair. Ils vischinadis
a las transversalas percunter profitavan
da l’infrastructura dal traffic da transit.
Il regal da posta appartegneva als cu-
mins. En consequenza existivan nume-
rus urdens da taxa ed ultra da quai anc
in grond dischurden che provocava re-
clamaziuns senza fin da vart da la clien-
tella. L’unificaziun da las taxas imponi-
da dal Chantun il 1813 ha pudì vegnir
realisada mo malamain. Il 1826 èn ve-
gnids suttamess ils curriers a l’Uffizi
chantunal da posta. A partir da quel
mument ha la direcziun da la posta
dictà ils curs. Il currier da l’Engia-
din’Ota gieva ina giada fin il 1831, alu-
ra duas giadas l’emna a pe sur l’Alvra
fin a Cuira, a partir dal 1844, cun ma-
nadira, ina giada l’emna sur l’Alvra e
trais giadas sur il Güglia (plirs cur-

riers). A partir dal 1803 vegniva offert
mintg’emna in, suenter il 1846 dus
curs supplementars da Samedan a Ti-
raun. Il currier da l’Engiadina Bassa
purtava la posta a S-chanf, nua ch’el
surdeva ella al currier da l’Engia-
din’Ota (fin il 1833). Dapi il 1843 cir-
culava in curs emnil tranter l’Engiadi-
na Bassa e Danuder. Il currier da la Val
Müstair transportava dapi il 1821 ina
giada l’emna la posta a S-chanf e sur-
deva quella là al currier da l’Engia-
din’Ota. Il currier da la Bergiaglia ab-
solveva mintg’emna in, suenter il 1846
dus viadis tranter Clavenna e Same-
dan. Il currier dal cumin da la Cadi
transportava (probablamain da vegl
ennà), ultra da la posta uffiziala dal cu-
min, era posta da privats tranter Cuira
e la Cadi (1754–1841 ina giada l’em-
na, dapi ca. 1800 cun chavals da sau-
ma, suenter il 1823 cun char e chaval).
El appartegneva sco currier (istoric: lei-
fer) al stab da persunal dal cumin. Il
1832 ha Glion engaschà in segund cur-
rier. A partir dal 1846 vegnivan offerts
tranter Cuira e Glion trais curs l’emna
durant la stad e dus durant l’enviern;
dal 1841–50 circulava in tal l’entir onn
duas giadas l’emna tranter Glion e
Mustér. Il 1846 è vegnì avert il curs da
Cuira a Punt Martina. Il vegl currier da
Tavau repartiva la posta tranter Cuira
e Tavau ed in nov currier dal Flüela
transportava quella da là davent fin a
Susch e la surdeva al currier da l’Engia-
dina Bassa. La qualitad dals servetschs
postals (transports da posta e da persu-
nas) è s’augmentada pir cun il mono-
pol da manaschi ed administraziun da
la Confederaziun (1849). Quai è stà da
grond’impurtanza per il svilup dal tu-
rissem. Adolf Collenberg

Telecommunicaziun
Il term telecommunicaziun cumpiglia
scadin stgomi d’infurmaziun sur ina
tscherta distanza. Cun il svilup da
l’hotellaria en la segunda mesadad dal
19avel tschientaner èn innovaziuns
sco la glisch electrica e la telecommu-
nicaziun sa derasadas era en il Gri-
schun. En ils centers turistics è il dum-
ber da telefons creschì fitg spert suen-
ter il 1920, en las autras regiuns pir en
ils onns 1930 respectivamain suenter
il 1958.

Telegraf, telefon ed internet
Il 1852 han ins avert la lingia da tele-
grafia Sargans–Blinzuna–Genua, ed il
1880 è vegnida installada l’emprima

rait da telefon da la Svizra en la citad
da Turitg, il 1889 l’emprima dal Gri-
schun a San Murezzan. Il 1890 è suan-
dada la rait a Cuira, il 1891 quella a
Tavau, e fin il 1900 eran realisadas las
raits chantunals e naziunalas. Las em-
primas centralas grischunas da telex
cun battaria centrala, ch’han remplaz-
zà la telegrafia da Morse, èn vegnidas
installadas il 1928 a Cuira ed il 1929
a San Murezzan. La tecnica da transi-
ster ha revoluziunà la telecommunica-
ziun a partir dal 1948. Il 1959 han ins
serrà la davosa centrala cumandada a
maun a Champatsch/Samignun e la
davosa centrala svizra cun battaria
centrala a Scuol e Strada. Il 1965 è ve-
gnì introducì en il Grischun il cabel
coaxial (Cuira – San Murezzan), suan-
dà il 1980 dal cabel a fibras da vaider
cun l’emprim indriz dad Andeer a
Cröt (1987). Dapi il 1976 ha il telefax,
transmess sur la lingia da telefon, rem-
plazzà il telex. Il 1986 è vegnida averta
a Lucerna l’emprima centrala digitali-
sada da la Svizra, il 1989 l’emprima
grischuna a Versomi. Dal 1990 date-
scha il Swissnet, l’emprima colliaziun
d’ISDN (Integrated Services Digital
Network) a Landquart (firma Cedes),
ed a San Murezzan fa il Badrutt’s Pala-
ce las emprimas emprovas cun Mega-
com (internet).

Radiofonia mobila
La radiofonia mobila exista en Svizra
dapi il 1909, l’emprima staziun da ra-
diotelefonia dapi il 1919 (Düben-
dorf ), ed il 1940 è ina tala vegnida in-
stallada en la Chamanna Cluozza en il
Parc naziunal svizzer. L’emprima rait
da radiotelefonia da la Svizra è vegnida
installada il 1970 per il Forum econo-
mic mundial a Tavau. Ils telefons en
autos da polizia, ambulanzas e taxis ed
ils telepagers han precedì il natel cun la
rait (grischuna) A 1978, B 1983, C
1989 e D 1995. Adolf Collenberg

Staziuns da l’istorgia da la posta: Currier imperial (15avel tschientaner) – Chavals da sauma en la Viamala (gravura dal 19avel tschientaner) – tavla da posta a Spleia (enturn 1825)

